
Pomhaj Boh
Nowy člowjek

W oblečće so now eho člowjeka, 
kotryž je po Bohu stworjeny 

we wĕrnej prawdosći a swjatosći. 
(Efez. 4,24)

Mnozy filozofojo a politikarjo sonjachu wo nowym čłowjeku, 
hdyž bĕchu spćznali, zo so z dotalnymi ludźimi ničo praweho 
započeč njehodźi. Hdyž so čłowjek njezmĕni, tak wostanje swĕt 
tajki, kajkiž je. Ale rozsudne prašenje je: Kajki ma won być, tćn 
nowy čłowjek? A kak ma so wćn stworić? Filozof Nietzsche wi- 
dźeše sylneho, stroweho, knježaceho čłowjeka jako ideal. Lenin je 
sej přał ,komunistiskeho čłowjeka", kotryž so dobrowćlnje zarja- 
duje do wćjska dźĕła k natwarej komunizma. Cłowjek, kaž so wćn 
nam dźensa w medijach a we wabjenju rysuje, ma byćfleksibelny, 
wuspĕšny, sebjewĕdomy a bohaty; wćn dyrbi zdokonjeć sebje 
prawje předawać.

Tež Swjate pismo wo nowym čłowjeku pisa. Stary je połny 
hrĕcha a winy. Nowy pakje „po Bohu stworjeny". Čłowjek je, kaž 
čitamy w prĕnim stawje Swjateho pisma, stworjeny po Božim 
wobrazu, jemu k podobje. W ćn  ma duch a rozum, won zamćže 
myslić, planować, stworić. Tola hrĕch kazy čłowjeka jako wobraz 
Boži. Dary wužiwaja so na njedobre wašnje. Nowy čłowjek je 
nawrćt k prĕnjotnemu planej Boha. Kak mćžemy so nawrććić k 
spočatkej? Puć do raja je tola zašlahany, cherubojo stražuja, zo 
so ludźo hižo njenawroća do kraja bjezstarosće a hnĕwa. Nowy 
zakoń nam rysuje Jezusa Chrystusa jako noweho čłowjeka. W ćn 
bĕ žiwy w dospołnej wĕrje, lubosći a nadźiji, we wĕrnej prawdosći 
a swjatosći. Na nim njebĕ žaneho hrĕcha. Čłowjestwo njeje 
noweho čłowjeka znjesło. Jezus bu křižowany hrĕcha swĕta dla.

Jutry su swjedźeń zrowastanjenja Chrystusa. W ćn je žiwy. Bćh 
je jeho wobkrućił jako swojeho Syna. W ćn  je tćn nowy čłowjek, 
po kotrehož přikładźe mamy so wobnowić. Kak to dźe? To roz- 
sudne je, zo my jeho słowam wĕrimy. To, štož je wćn prĕdował a 
prajił, njeje ničo wumyslene, ale su hłuboke wĕrnosće, kotrež 
chcedźa nas wobnowić. Wĕzo, to stare njemćžemy zrazom wot- 
być. Tež hdyž rosćemy we wĕrje, w lubosći a w nadźiji, hrozy nam 
nowe spytowanje: Bywamy hordźi na sebje samych a chwalimy 
so před Bohom kaž wony farizejski: „Božo, ja so ći dźakuju, zo 
njejsym kaž druzy ludźo." Tole pak by stare myslenje było, nic 
nowe. Tćn stary a tćn nowy čłowjek staj wobaj we nas. Ale to 
rozsudne je, zo to nowe, to, štož wot Chrystusa wuchadźa, to 
prawe a to swjate, bćle a bćle přibĕra w našim žiwjenju.

Prĕnja njedźela po jutrach rĕka ze swojim starym mjenom 
„Quasimodogeniti" - jako nowonarodźene dźĕći. Cyły tydźeń 
chodźachu za čas prĕnich křesćanow w bĕłej křestničce ći, kotřiž 
bĕchu so k jutram wukřćili. Woni pokazachu z tym, zo bĕ so jich 
cyłe žiwjenje wobnowiło, zo bĕchu so woblekli noweho čłowjeka. 
W ot bĕłeje drasty přewjele njewotwisuje. To rozsudne je, zo je 
duša čista a prawa.

J. M alink

Časopis
ewangelskich
Serbow
załoženy  1891 

Jandźe l pola A braham a -  w urĕzk z w okna M arca  Chaga lla  w 
cyrkwl swj. Šćĕpana w M ainzu Foto: priwatne

Njech jandźel toho Knjeza 
k tebi praji:
Njeboj so!

Njechjandźel njebjes 
njese mĕr do twojeje wutroby, 
zo by srjedź zymy 
zakćĕła rćža.

Njech jandźel ze swojimaj křidłomaj
pokrywa twoju dušu,
zo njeby zmjerznyła
abo so raniła wot ćernjow toho swĕta.

Njech jandźel ze swojim słowom 
zastaji twoje sylzy 
a tebi praji, 
zo je Boh wjetši 
hačtwoja tyšna wutroba.

Njech jandźel wodnjo z tobu je 
a wječorsteji před twojimi durjemi, 
će stražujo wob nćc.

A rano zahe 
ze schadźenjom słćnca 
budźe wołać: Stawaj!

Detektiwiske slĕdźenja
Alena dundaše na hodźinu nabožiny. Po- 
prawom tam jenož chodźeše, dokelž bĕštaj 
ju staršej přizjewiłoj. Runje dźensa so jej 
scyła njechaše, dokelž bĕ wonka słončne 
wjedro a jeje přećelce chcyštej do lodarnje. 
Přemyslowaše hižo, hač jednorje z nimaj 
njepćńdźe a na nabožinu „připadnje" za- 
budźe. Tu pakjej hižo mały Maks kiwaše, 
kiž tohorunja na nabožinu chwataše. Tak 
so Alena tola za nabožinu rozsudźi a so 
wot přećelkow rozžohnowaše.

Wobžarowała rozsud njeje. Kak hinak 
bĕ tuta hodźina nabožiny! Jako bĕchu so 
wšitcy zmĕrowali, započa jich diakon rĕ- 
čeć: „Ty sy rjane dźĕćo. Jenož jedyn čłowjek 
na swĕće ma nćs kaž ty, tež tutej wćčce 
maš jenož ty a twoje smjeće přińdźejenožz

twojeje huby. Ty sy jćnkrćtne stworjenje!" 
Wšitcy na so hladachu a woprawdźe - 
kćždy mĕješe hinaši nćs a tež barba wło- 
sow njebĕ ženje samsna. Samo dwćjnikaj 
Tim a Tom bĕštaj cyle wšelakoraj, hač- 
runjež so hewak husto zamĕništaj.

Diakon namjetowaše: „Pćńdźemy won 
do přirody kaž detektiwojo pytać za dal- 
šimi 'jonkrotnymi stworjenjemi'." Spočat- 
nje hišće nĕkotři mćrkotachu, přetož mĕ- 
njachu, zo je to wostudłe: Kwĕtki su kwĕtki 
a z tym njezajimawe zelene rostliny. Tola 
bćrze spćznachu, zo njeje žana wĕc kaž 
druha. Kćžda bĕ hinaša a mĕješe wosebite

znamjenja. Kaž kriminologojo přepytowa- 
chu kćždy blečk trawy. Hišće ženje njebĕ 
Alena tak dołho na zemi łazyła a za bru- 
kami hladała. Ničo a nichto so druhemu 
njerunaše. Wšitko bĕ jćnkrćtne.

Hakle pozdźe so Alena domoj wrćći. 
Staršej bĕštaj so hižo starosćiłoj. Jako pak 
Alena z čerwjenymaj ličkomaj rozprawješe, 
što bĕ wšitko widźała, na wšitke starosće 
zabudźeštaj.

W ot tutoho dnja Alena z wotewrjenymaj 
wočomaj kćždy dźeń nĕšto noweho, rjane- 
ho a jonkrćtneho wuhlada.

Tekst a rys.: Jadw iga

Tu sym wam hišće nĕkotre wĕcy nam olow ała, kiž je Alena wonka w idźała (lĕwy wobraz). 
Dokelž pak bĕ hišće cyle rozpjeršena, je na jednu wĕcku zabyła, jako swojimaj staršimaj 
wo „detektiwiskich slĕdźenjach jonkrotnosće" powĕdaše (prawy wobraz). Kotra to bĕ?

Wotewrjenje wustajeńcy
N jedźelu , 7. apryla, w 12.30 hodź. wotewri so w M ichałskej 
cyrkwi w Budyšinje z W ĕtošow a w upožčena w usta jeńca wo 
serbskim basniku doby hum anizm a Janu  Boku (1568-1621). Po 
wustajeńcy powjedźe Doris Teichmannowa, kiž je přehladku sobu 
wuhotowała. W šitkich zajimcow přeprošujetej

M ać ica  Serbska a  Serbske ewangelske towarstwo

Rozzohnowanje superintendenta
Z 1. aprylom je so superin tendent Albert na w um ĕnk podał. N a 
Božej słužbje w Michałskej cyrkwi njedźelu, 7. apryla, budźe ze 
sw ojeju  zasto jn stw ow  jak o  S erbski su p e r in te n d e n t a  fa rar 
Michałskeje wosady wuźohnowany. Započatk je w 14.00 hodź.

Wideowy wječork
Cyle wutrobnje přeprosymoj na wideowy wječork pjatk, 12. apryla, 
w 19.30 hodź. na Michałskej farje w Budyšinje. Pokaza so film 
wo lońšim  cyrkwinskim  dnju  we Łazu, wo wulĕće Serbskeho 
busa a wo lońšim  zeńdźenju Serbskeho ewangelskeho towarstw a 
w Přiwćicach. Zdobom  možeće so za lĕtuši Serbski bus do Delnjeje 
Łužicy přizjewić. Mĕrćin Panach a Handrij Wirth

Wotewrjenje Doma Šĕracha
Sobotu, 4. meje, poswjeći so nowy wjesny ku ltu rny  centrum  w 
Budyšinku jako D om  Sĕracha. Pomjenowany budźe po fararju 
H adam je B ohuchw ału  Sĕrachu, kiž bĕ w ot 1748 do 1773 z 
duchownym  w Budyšinku. Sćĕhowacy program  je předwidźany:
14.00 hodź. dw urĕčna nu trnosć (fararjej M alink a Sureck)
15.00 hodź. posw jećenjedom azprogram om dźĕćizezakładneje

šule w Barće a z WITAJ-pĕstowarnje w Malešecach
16.00 hodź. přednoškaj wo w uznam je Sĕracha za serbski lud

Qan M alink) a za pčołarstwo (Bjarnat Nowak) 
N utrnosć wotm ĕje so w cyrkwi, dalše zarjadow anja w Dom je 
Sĕracha w nĕhdyšim  knježim  dworje.

Serbski bus 2002
Chcemy so, da-li Boh, njedźelu, 8. septem bra, na naš lĕtuši wulĕt 
podać. W obdźĕlimy so na serbskich kemšach we Wĕtošowje. Jeli 
je rjane wjedro, chcemy ducy tam  pozastać w Cornej Pumpje a so 
z wysokeho w uhladka na nowej m ilinarni rozhladować po krajinje 
H o rn je je  a D eln je je  Łužicy. Po kem šach  w o b h lad am y  sej 
re k o n s tru o w a n e  h ro d ź išć o  w R a d u šu  a w ob jedu jem y  we 
wobnowjenym hosćencu. Chcemy sebi zajimawu cyrkej w Rogowje 
wobhladać. Je to za nas poslednja možnosć, prjedy hač so cyła 
wjes zhubi. Po kofejpiću, bjesadźe a zh rom adnym  spĕwanju 
jĕdźemy zaso domoj.

Wotjĕdźemy w Budyšinje w 7.00 hodź. a chcemy so we 18.00 
hodź. zaso wroćić. Bus pojĕdźe tam  a sem přez Slepo, zo mohli 
so tež Slepjanscy zajimcy wobdźĕlić.

Přizjewić možeće so n a  wideowym w ječorku 12. apryla na 
Michałskej farje, na serbskim cyrkwinskim dnju  abo pola Mĕrćina 
W irtha (tel. 0 35 91 /  60 53 71). Jĕzba płaći za dorosćenych 25 
eurow a za dźĕći połojcu. Handrij Wirth

Nĕm sko-serbska cyrkej we 
W ĕtošowje -  cil lĕtušeje jĕzby  
Serbskeho busa
Foto: J. Maćij

Serbski superintendent Siegfried Albert wumĕnkar
Po swojich 65. narodninach je so dołholĕtny Serbski 
superintendent Siegfried Albert z 1. aprylom podał na 
wumĕnk. Na swjedźenskich kemšach dnja 7. apryla w

Siegfried Albert je so 22. mĕrca 1937 w 
Zajdowje pola Małeho Wjelkowa narodźił.
Po wopyće Serbskeje wyšeje šule w Budy- 
šinje studowaše hač do lĕta 1960 teologiju 
w Lipsku. W  tutym času wobdźĕli so tež na 
serbskim prĕdarskim seminarje, kotryžfa- 
rar Gerhard W irth w Njeswačidle tehdy 
nĕšto lĕt wotmĕwaše. 1962 sta so z 
fararjom w Hrodźišću a 1981 z fararjom 
Michałskeje wosady w Budyšinje.

Po wotchadźe Gerharda W irtha na wu- 
mĕnk přewza Siegfried Albert 1979 zastojn- 
stwo Serbskeho superintendenta, spočatnje 
komisarisce, wot lĕta 1984 z hamtskim po- 
wołanjom. Hoberske dźĕło je w tutej wažnej 
słužbje wukonjał. Dołhož Konwent serb- 
skich ewangelskich duchownych wobsteje- 
še, bĕ z jeho předsydu. Zdobom bĕ předsyda 
Serbskeho wosadneho zwjazka a organi- 
zator kćždolĕtnych kubłanskich dnjow. Wot

Michałskej cyrkwi budźe ze swojeju zastojnstwow 
jako Serbski superintendent a farar Michałskeje wo- 
sady wužohnowany.

nowembra 1984 wukonješe redaktorstwo 
časopisa Pomhaj Bćh. Ze zarjadowanjom 
nabožnych wusyłanjow w Serbskim rozhło- 
su konc 80tych lĕt mĕješe tež tute na sta- 
rosći. Po přewrćće přewza nabožnu wučbu 
w Serbskej zakładnej a srjedźnej šuli w Budy- 
šinje. Nimo toho čakaše we wosadach z 
wotebĕranjom ličby serbskich duchownych 
přeco wjace dźĕła na njeho.Z wulkej swĕru 
je swjećił serbske kemše a přewjedł wosadne 
popołdnja we wjac hač 20 wosadach sak- 
skeje a šleskeje cyrkwje.

Za wšo jeho njesebične procowanje 
njech je jemu a jeho mandźelskej, kiž bĕ 
jemu we wšĕch lĕtach z nimomĕry swĕrnej 
pomocnicu wzastojnstwje, dźensa wutrob- 
ny dźak wuprajeny. T.M.

Superintendent Albert po serbskich kem- 
šach loni w Sprjowjach Foto: E. Bigonowa

Rozžohnowanski postrow a dźak 
Serbskeho ewangelskeho towarstwa za 

swĕrne dźĕlo mjez ewangelskimi Serbami
Knjez superintendent Albert nastupi swoje zastojnstwo w lĕće 
1979. Tehdom bĕ dźĕło fararjow chĕtro přez statne postajenja 
poćežene. Přewrćt w našim kraju je tež profil dźĕła 
superintendenta Alberta jara wobwliwował. Tak bĕ na přikład 
zaso možno podawać nabožinu w šulach. Tutemu nadawkej je so 
hnydom a swĕru wĕnował. Płody tuteho skutkowanja bĕchu 
serbske konfirmacije w Michałskej cyrkwi.

Po politiskim přewroće smĕdźachu so tež zaso cyrkwinske 
towarstwa załožić. Tak so w lĕće 1994 załoži Serbske ewangelske 
towarstwo ze zamĕrom, serbske ewangelske žiwjenje spĕchować. 
Zo njeby so tutćn zamĕr z wočow zhubił, je so do wustawkow 
zapisało, zo je Serbski superintendent stajny čłon předsydstwa. 
Tak njebĕ knjez superintendent Albert jenož sobuzałožer towar- 
stwa, ale wot prĕnjeho wokomika sem tež čłon jeho předsydstwa. 
W  tutej funkciji je projekty sobu přihotował a přewodźał: cyrk- 
winske dny, serbski lekcionar, Ochranowske hesła, noworjado- 
wanje časopisa Pomhaj Bćh a druhe naležnosće. Rady by tež 
nowe wudaće spĕwarskich přihotował. Přeco zaso bĕ tutćn tema 
narĕznył. Tola hoberske dźĕło a snadna ličba sobudźĕłaćerjow 
njedaštej tutemu symješku zeschadźeć. Tuž zwostanu hišće nje- 
spjelnjene sony.

Hdyž so knjez superintendent Albert nĕtk po swojich 65. 
narodninach na zasłuženy wumĕnk poda, tak chcemy so za jeho 
njesprćcniwe skutkowanje a pilne dźĕło dźakować. Nadźijamy 
pak so, zo budźe tež dale dźĕło našeho towarstwa podpĕrować.

Wutrobnje dźakować chcemy so teź jeho mandźelskej. Wona 
je přez wjele lĕtjeho dźĕło podpĕrała, pisanske dźĕła zdokonjała 
a časopis Pomhaj Bćh abonentam do domow roznošowała. 
Wšitko to je sćicha činiła jako dobra a spušćomna duša w 
pozadku.

Přejemy Albertec mandźelskimaj hišće wjele lĕt rjaneho a 
žohnowaneho wumĕnka při dobrej strowoće a hišće wjele wje- 
sołych hodźin w kruhu dźĕći a wnučkow.

M ĕrćin  Wirth
předsyda Serbskeho ewangetskeho towarstwa

K  rozźohnowanju superintendenta 
Siegfrieda Alberta zjeho słuźbyjako Serbski 

superintendent a farar našeje krajneje cyrkwje
Nĕtko je docpĕł tež Serbski superintendent Siegfried Albert 65. 
žiwjenske lĕto. Po zasadach našeho farskeho słužbneho prawa 
woteńdźe z tym z aktiwneje słužby našeje cyrkwje a smĕ swćj derje 
zasłuženy wumĕnk nastupić. Kak mĕrny tutćn wotpočink budźe, 
so hišće njewĕ. Mi pak je z naležnej a sprawnej potrjebu, so bratrej 
Siegfriedej Albertej při tutym wažnym a wuznamnym mĕzniku jeho 
žiwjenskeho a zastojnskeho puća sprawnje a wuraznje dźakować. 
Myslu při tym rady na naju zwjazanosć w mojich Budyskich lĕtach, 
ale tež na wšĕ pozdźiše zetkanja. Znajmjeńša pjeć kajkosćow sym 
na bratru Alberće stajnje wobdźiwał. Jako prĕnje mjenuju jeho 
wulkotnu sprawnosć. Wćn njechaše a njemožeše ženje ludać. Pola 
njeho sy stajnje wĕdźał, na čim sy. Jako druhe chcu mjenowaćjeho 
wysoku pastoralnu zamołwitosć. Won je njesmĕrny pensum 
zmištrował. Jemu dowĕrjenych čłowjekow dla njeznaješe žane 
šonowanje. W ćn bĕ w najlĕpšim zmysle słowa „pastor", pastyr. 
Tutej rjanej kajkosći wotpowĕdowaše jeho njesmĕrna pilnosć. Štož 
je so hišće nĕkak do jeho husće pjelnjeneje słužbneje protyki 
zasunyć hodźało, to je won činił. Njejsym jeho dla jeho wjele 
nadawkow ženje skoržić słyšał. K tym wote mnje wobdźiwanym 
kajkosćam jeho powahi słuša tež jeho mĕrliwosć. Zwada zwady 
dla bĕ jemu cuza. Hdyž pak bĕ rozestajenje trĕbne, wunjese je 
fairnje a z nimomĕry wulkej wolu k dorozumjenju. Ale runje w tym 
wopokaza tež wobdźiwajomnje wjele wutrajnosće. W e wšej ći- 
chosći dźĕše swoj puć, tak kaž bĕ jćn spćznał a kaž mĕješe jćn před 
Bohom a čłowjekami zamołwić. Sym přeswĕdčeny, zo je so přez 
jeho słužbu wjele čłowjekow žohnowało we wosadomaj, kiž bĕštej 
jemu na jeho zastojnskim puću dowĕrjenej, a předewšĕm mjez 
našimi serbskimi sotrami a bratrami. Za to njech je jemu z wutroby 
dźak prajeny. Do tutoho dźaka zapřijam doraznje a z wosebitym 
wuzbĕhnjenjom tež jeho mandźelsku. Słužba bratra Alberta njeby 
bjez podpĕryjeho mandźelskeje mćžna była. Njech wobaj zhro- 
madnje nazhonitaj, zo Bćh tćn Knjez jeju wobeju noze nĕtko na 
nowe wašnje na šĕroke polo staja!

Volker Krefl
Krajny biskop Ewangelsko-lutherskeje krajneje cyrkwje Sakskeje

Serbskemu superintendentej bozentje ze serbskich wosadow
ZBarta

Štoje serbstwo? W  čim sojewi?
Je  to rĕč. W ona so jewi w mjezsobnosći, 

we wĕrje, w modlitwje, w zwjazanosći, w 
spĕwanju a hudźenju, w publikacijach, w 
swjedźenjach a nałožkach.

Ewangelske serbstwo je wažny dźĕl cyłe- 
je serbskeje zhromadnosće.

Wšitke aktiwity w serbskim ewangel- 
skim žiwjenju ma na starosći Serbski super- 
intendent. To je jara  čestne a nahladne 
zastojnstwo, na kotrež ewangelscy Serbja 
z česćownosću zhladuja a kotrež jich tež 
zwjazuje. Serbski superintendent S. Albert 
je z wulkej swĕrnosću a wutrajnosću tute 
swoje zastojnstwo wukonjał. Won je po 
cyłej Łužicy jĕzdźił, serbske kemše swjećił a 
serbske popołdnja zarjadował. Serbske wo- 
sady bĕchu přez to zwjazane, dokelž su 
zhonili, hdźe so hišće serbske ewangelske 
žiwjenje wotmĕwa a što so w jednotliwych 
wosadach stawa. Myslimy a dopominamy 
so rady na jeho zajimawe a dobre před- 
noški na tutych popołdnjach. Smy serbsce 
bjesadowali, štož so na wjeskach hewak 
zrĕdka hišće stawa, a serbsce spĕwali. To 
bĕše wjeselo za wšitkich přitomnych. Serb- 
ski duch je zaso žiwy był mjez nami a smy 
mĕli zaćišć zwjazanosće ze wšĕmi 
ewangelskimi Serbami cyłeje Łužicy. Bĕchu 
to za nas snano te poslednje serbske ho- 
dźiny w našej nĕhdy takserbskej wjesce?

Stajnje je był naš Serbski superintendent 
dypkowny a smy so mćhli spušćeć na 
njeho, zo so postajene zarjadowanje tež 
wotmĕje. Dźak jemu za serbske křćizna a 
serbske chowanja, kotrež je w našej wo- 
sadźe přewjedł. Tež hdyž bĕchu serbske 
křćizna na nĕmskej Božej słužbje, njebĕše 
to za njeho žadyn problem.

Za to wšitko so jemu a težjeho mandźel- 
skej, kotražjejeho na kožde zarjadowanje 
z awtom swĕrnje wozyła, z cyłeje wutroby 
dźakujemy! Zapłać Bćh jemu jeho wutraj- 
ne swĕrne dźĕło na dobro našeho ewan- 
gelskeho serbstwa. Přejemy jemu a jeho 
lubej mandźelskej hišće wjele strowych a 
žohnowanych lĕt na zasłuženym wu- 
mĕnku.

Nadźijamy so, zo so tež w přichodźe na 
naše nĕhdy ryzy serbske wjeski njezabu- 
dźe. Mam y dźĕło Serbskeho superinten- 
denta za jara wažne dźĕło mjez ewangel- 
skimi Serbami docyła. Přejemy sebi, zo tute 
zastojnstwo nam hišće dołho zwostanje 
na dobro serbstwa.

M arlene W iesnerowa

ZBudestec
My, mała horstka serbskich ewangelskich 
kemšerjowz Budestec, Hornjeje Horki, Bĕl- 
šec a dalšich wsow wosady, dźakujemy so 
našemu na wotpočink wotchadźacemu

Serbskemu superintendentej Siegfriedej 
Albertej za jeho swĕrne dušepastyrske dźĕ- 
ło w Budestecach. W jele lĕt je prawid- 
łownje koždu prĕnju njedźelu mĕsaca swje- 
ćił kemše w Budestečanskej cyrkwi resp. 
we wosadnym domje. Jako swoju winowa- 
tosć wobhladowaše, za našu mału wosadu 
Serbow přeco połne kemše a tež kemše z

Božim wotkazanjom wotdźeržować. Swĕru 
je mandźelska sup. Alberta jeho přeco z 
awtom do Budestec wozyła a po kemšach 
zaso po njeho přijĕła. Tež jej za tutu lubu 
słužbu wutrobny dźak.

Přejemy superintendentej Siegfriedej 
Albertej za rentnarske lĕta dale krutu stro- 
wotu a Bože žohnowanje a nadźijamy so, 
zo budźe tola tež w přichodźe tam a sem 
pola nas w Budestecach Božu słužbu 
swjećić.

Helmut Gros

ZBukec
Přemysluju wo dopomnjenkach na wosad- 
ne popołdnja zašlych wosom do dźesać lĕt 
w Bukecach. W  tych prĕnich lĕtach smy z 
połnym wobsadźenjom do koła zestaja- 
nych blidow ličić mohli. Mjeztym wostanje 
stajnje wjace mĕstnow staroby, chorosće, 
haj smjerće wobdźĕlnikow dla prozdne. Je  
to zrudne zwĕsćenje. Při tym smy z radosću 
podla, hdyž možemy ze Serbskim super- 
intendentom Siegfriedom Albertom ho- 
dźince nutrnosć swjećić, spĕwać, wo zaji- 
mawych prašenjach a podawkach słyšeć 
a bjesadować.

Sto budźe prawe a přimĕrjene za přichod 
za Bukecy jako serbske we wulkej rozbro- 
jenej wosadźe, hdyž so superintendent 
Albert nĕtko na wumĕnk rozžohnuje, nje- 
wĕm. Zjawny dźak a sławu za njesprocni- 
wosćjemu tež Bukečanscy serbscy wosad- 
ni wunjesu. A  slubjenje damy: Dołhož bu- 
dźemy so my tuchwilni Serbja zetkawać, 
budźe tež serbske słowo w zjawnosći Bukec 
hišće klinčeć, dosć jasnje a jaknje. A dra- 
stowe towarstwo budźe po swojich mo-

cach tež dale podpĕrować možnosće, by- 
će a wobstaće hornjołužiskich ewangel- 
skich Serbow w sakskej, cyłonĕmskej abo 
europskej zjawnosći dokumentować.

Boh daj nam Serbam dobru nadźiju a 
mjez sobu prawu zjednoćiwosć (stare sło- 
wo z kĕrlušowych knihow lĕta 1846).

Rutha Kunčec

ZDrjezdźan
Knjez superintendent Siegfried Albert je 
nas, Serbow a Serbowki w Drježdźanach, 
nimale 15 lĕt na našich zetkanjach pře- 
wodźał. Je  so z nami modlił a nas pozbu- 
dźował we wĕrje, je nam přednošował wo 
wosobinach a podawkach serbskeje za- 
šłosće kaž tež wo palacych problemach 
našeho luda w přitomnosći. Ekumeniska 
pobožnosć z „powučacym" abo informa- 
ciskim dodawkom bĕše hłowna naležnosć 
našich zetkanjow.

Zetkanja Drježdźanskich Serbow z na- 
božnym pozadkom maja swoju dołhu tra- 
diciju, tež hdyž je so forma chĕtro zmĕniła. 
W  lĕće 1998 woswjećichmy 150. wopom- 
njeće prĕnich ewangelskich kemšow w 
Drježdźanach a 1999 bĕše 150. ročnica 
prĕnich katolskich Božich słužbow. Z lĕt 
1848/49 swjećachu so, z wuwzaćom nĕ- 
kotrych wojnskich lĕt, hač do lĕta 1977 
regularnje serbske kemše w našim mĕsće. 
Knjezej superintendentej Siegfriedej Alber- 
tej mamy so za wozrodźenje serbskich po- 
božnosćow w Drježdźanach dźakować. W  
oktobrje 1987 zetkachmyso zaso, nĕtko k 
prĕnjej ekumeniskej pobožnosći. Tuta eku- 
meniska pobožnosćzjednoći štyri kroć wob 
lĕto ewangelskich a katolskich Serbow a 
Serbowki, ale tež Serbow, kiž so k žanej 
konfesiji njewuznawaja, a ludźi, kiž so za 
serbstwo zajimuja, kiž su Serbam wutrobnje 
přichileni, z jednym słowom: ludźi, kiž eku- 
menu w najšĕršim zmysle słowa pĕstuja. 
W ĕra do Chrystusa je nam wažna, serbske 
słowoje nam, kiž smy zwonka Łužicy žiwi, 
wažne, mjezsobne dorozumjenje, dowĕra 
a toleranca su nam wažne. O

Siegfried Albert (srjedza) z wulĕtnikarjem i na Serbskim  tydźenju w Kyrkonošach 1979
Foto: priwatne

Smy wšakjenož hišće mała horstka Ser- 
bow w Drježdźanach, kiž sebi wulke pře- 
dewzaća dowolić njemože. To je nam, kiž 
smy w towaršnostnych wobstejnosćach 
žiwi, hdźežje rozsudne, hač „so što lići abo 
nic", wĕdome. Tuž smy knjezej superinten- 
dentej Siegfriedej Albertej njesmĕrnje dźa- 
kowni, zo je wćn tak njesebičnje wulku 
prćcu na so wzał, z nami so zetkawał a 
Bože słowo w serbšćinje z nami rozpominał. 
Naš dźak słuša tež woporniwosći jeho 
mandźelskeje, kiž je přeco wjesołeje mysle 
wobćežnosće dalokeho puća jako šoferka 
zmištrowała.

Serbski superintendent bu nam w bĕhu 
15 lĕt luby přećel a budźemyjeho parować. 
W ćn je nam pokazał, kak mohli dale serb- 
sku zhromadnosć w Drježdźanach hajić. 
Nĕtko smy sami na rjedźe wo tym pře- 
myslować a alternatiwu do skutka stajić.

Knjezej superintendentej Albertej přeje- 
my z wutroby Bože žohnowanje - strowotu 
na ćĕle a duši - do wumĕnkarskeje doby a 
nadźijamy so, zo so tola tam a sem zet- 
ka my ... M arjana Bubnarjec

ZHodźija
Wutrobnje chcemy so knjezej superinten- 
dentej podźakować. W jele ćežow ležeše 
na puću, prjedy hač možachu so wosadne 
popołdnja w Hodźiju přewjesć. Z wjele pro- 
cu a dźĕłom je so tola možnosć namakała.

Smy mała horstka Serbow, kiž so tu w 
Hodźiju zetkawachu. Superintendent Al- 
bert nam kćždy razzajimawy a powučacy 
přednošk poskići. Wjesoła bjesada so naj- 
husćišo přizamkny, a popołdnja so spĕšnje 
minychu. Dźak słuša tež knjeni Albertowej, 
kižje přeco rumnosć na farje přihotowała, 
haj, samo tykanc, kofej a čaj z Budyšina 
sobu přiwjezła. Za to so jej tež wutrobnje 
dźakujemy.

Knjezej superintendentej Albertej so ja- 
ra dźakujemy, přejemy jemu k jeho 65. 
narodninam wšo to najlĕpše a žohnowany 
wumĕnk. Hanka Chĕžnikowa

ZKlĕtnoho
Knjez superintendent Albert zastarowaše 
wjele lĕt mały kruh serbskich ewangelskich 
křesćanow z Klĕtnoho. Hdyž so tež stajnje

we wulkej ličbje njezhromadźichmy, tak 
bĕchmy tola přeco napjelnjeni wottutych 
nas wobohaćacych zeńdźenjow. Knjez 
superintendent Albert je kćžde wosadne 
popołdnjo zajimawje a w jara  zrozumliwej 
rĕči wuhotował, při čimž ma so tež spĕ- 
wanje wuzbĕhnyć. Tak smy swćj pomĕrnje 
skromny serbski słowoskład chĕtro roz- 
šĕrjeć mćhli, a to tež dźak jeho dobrej 
přednošowarskej metodice. Na kćždym 
zetkanju wobjednawaše hinašu temu - wo 
načasnych nabožnych podawkach a bi- 
bliskich prašenjach kaž wo židowstwje 
abo woZjewjenju Jana. Dźak njech jejemu 
za to wuprajeny, zo je nas přeco zaso po- 
zbudźował rĕč našich prjedownikow zro- 
zumić, čitaća rĕčeć. Za Klĕtnoje to wažne, 
dokelžsu serbsce rĕčacy zemrĕli a dźens- 
niša generacija njeje serbšćinu w šuli 
wuknyła, ale we wobchadźe wot swojeju 
staršeju, dźĕda a wowki.

Dźakujemy so knjezej Albertej z cyłeje 
wutroby, přejemy jemu žohnowany wu- 
mĕnk - nic wotpočink a wotpočnjenje, ale 
wjele hibićiwosće a strowoty. Byjara rjenje 
było, hdy by tam a sem zaso raz k nam 
přišoł.

Njech Boža lubosć jeho a jeho swojbu 
stajnje přewodźuje!

Hinc Roy

ZŁaza
Cyrkej delnjošleskeje Hornjeje Łužicy (Zho- 
rjelska cyrkej) wjele lĕt žaneho serbskeho 
duchowneho wjace nima. M am y pak zrĕ- 
čenje mjez sakskej a Zhorjelskej cyrkwju a z 
tym so wšitcy ewangelscy Serbja Sakskeje 
wot Serbskeje superintendentury w Budy- 
šinje zastaraja.

Po přewrćće smy we Łazu w farskim 
domje započinali přewjesć serbske popoł- 
dnja z nutrnosću, přednoškom a z kofejom 
a tykancom, a to štyri razy w bĕhu lĕta. 
Smy we Łazu tež nĕmsko-serbsku Božu 
słužbu dožiwić mćhli. Tež hdyž so druhdy 
jenož mała horstka wĕriwych zhromadźi, 
bĕše naš superintendent přeco rady pola 
nas. A  hdyž won nĕtko na derje zasłuženy 
wumĕnk woteńdźe, chcemy jemu za wšo 
wutrobny dźak prajić a jemu Bože žohno- 
wanje přeć. Giinter Wjenk

ZNjeswačidla
My Serbja Njeswačidlskeje wosady so dźa- 
kujemy superintendentej Siegfriedej Alber- 
tej za jeho swĕrnu słužbu w našej wosadźe. 
Po tym, zo bĕ so ličba kemšerjow pomjeń- 
šiła, bĕ tojeho namjet, zo bychmy razspy- 
tali zwosadnym popołdnjom, kaž bĕ to 
hižo w druhich wosadach z wašnjom. Tak 
smy so w poslednich třoch lĕtach dwanaće 
kroć na dwuhodźinske popołdnja na našej 
farje zetkali. Znutrnosću započinaše so 
zetkanje. Při bjesadźe z kofejom a tykan- 
com smy tež nĕkotre z našich rjanych 
spĕwow zaspĕwali. Bratr Albert je nam

přednošował wo zajimawej temje našeho 
časa abo zańdźenosće abo z dalokeho 
swĕta, kiž smy sebi do toho wuzwolili.

N a s e rb s k im  w o sa d n y m  p o p o łd n ju  w 
Kletnom  1998 Foto: E. Bigonowa

Dźakujemy so tež mandźelskej bratra 
Alberta, kotraž je jeho swĕru koždy kroć 
k nam z awtom přiwjezła. Tajka słužba w 
pozadku je runje tak wažna.

Přejemy bratrej Siegfriedej Albertej na 
jeho wotpočinku Bože žohnowanje a hišće 
rjane zhromadne lĕta ze swojej mandźel- 
skej a we swojej swćjbje. Njech symjo Bože- 
ho słowa, kiž je bratr Albert do serbskich 
wutrobow sył, dale schadźa a njech Boh 
da dobre płody z wutrobow rosć.

Přejemy sebi tež w přichodźe w Njeswa- 
čidle serbske wosadne žiwjenje.

Handrij Wirth

ZRakec
Hdyž so prawje dopominam, sym před 
nimale 25 lĕtami prĕni kroć w swojej Rake- 
čanskej wosadźe na dźensnišeho Serbske- 
ho superintendenta S. Alberta trjechił. Ja- 
ko tehdyši Hrodźišćanski wosadny farar 
bĕše ze Serbami swojeje wosady serbsku 
Božu słužbu w Rakecach wopytał. Naša 
farska brožnja bĕše tehdom runje wutwa- 
rjena. W  njej zetkachmy so w přichodnych 
lĕtach tež z bratrom Albertom, hdyž so 
schadźowaše Serbske blido.

Potom - w lĕće 1989 - witachmy w 
Rakecach ewangelskich Serbow a hosći 
na cyrkwinski dźeń. Tutćn je drje pomnjeća 
hodny, wšak bĕše tehdom wšitko hižo tro- 
chu hinak. A jako  Serbski superintendent 
bĕše naš dźensniši jubilar mjez nami.

W  sćĕhowacych lĕtach hač do dźens- 
nišeho dnja bĕše a je naša wosada bjez 
serbskeho wosadneho fararja. Zo serbske 
wosadne žiwjenje njewusny, bĕše tež wul- 
ka zasłužba našeho superintendenta. Hus- 
to na našich serbskich kemšach prĕdo- 
waše. Při tym dźiwaše na wašnja a tradicije 
wosady, ženje njemĕjachmy zaćišć njemĕ- 
ra abo pospytow přemĕnjenja. Runjejeho 
mĕrne a přećelne wašnje bĕše přičina, zo 
superintendenta Alberta přeco rady w Ra- 
kecach witachmy.

Hdyž tute sady w formje zańdźenosće 
napisach, potom je to za mnje jenož wot- 
zamknjenje wĕsteho wotrĕzka w zwisku 
mjez jubilarom a našej wosadu. Bych sej 
předstajić mohł a přeju sej zdobom, o

S u p e rin te n d e n t A lb e rt p ři w u dźĕ len ju  
Božeho w otkazanja na serbskim  cyrkwin- 
skim dnju w Brjazynje 1998

Foto: E. Bigonowa

zo tež w přichodźe Serbskeho super- 
intendenta na wotpočinku hdys a hdys w 
našej cyrkwi abo w našej farskej brožni 
witać mćžemy.

Gerhard Herrmann

Ze Slepoho
Na serbskim wosadnym popołdnju nje- 
dźelu, dnja 24. februara 2002, rozžoh- 
nowachu so swĕrni Serbja Slepjanskeje 
wosady hromadźe z knjeni fararku Ulriku 
Menzelowej ze superintendentom Siegfrie- 
dom Albertom. Posledni raz wukładowaše 
we wšej ponižnosći Bože słowo. Po zanje- 
senych kĕrlušach a zhromadnym modlenju 
přepodachu Slepjanske kantorki jemu 
škleńčany keluch zjutrownym jejkom nutř- 
ka. Dar njech je wuraz wutrobneho dźaka 
za wjelelĕtne spomožne skutkowanje jako 
duchowny a skromny a horliwy Serb a 
njech jeho na Slepjanskich wosadnych Ser- 
bow dopomina.

W šitcy přitomni wobžarowachu w 
zrudźbje jeho wotchad a prašachu so po- 
nižnje, štć w přichodźe Slepjanskich 
wosadnych Serbow duchownje wodźić bu-

S u p e r in te n d e n t A lb e rt  w rozm otw je  z 
nĕhdyšim W jerbnjanskim  fararjom  Riede- 
iom na cyrkw inskim  dnju w Lipsku 1997

Foto: S. Malk

dźe? Wšĕm bĕ znate, zo ewangelscy Serbja 
hižo žaneho naslĕdnika-superintendenta 
po mĕnjenju nĕmskeje cyrkwinskeje wyš- 
nosće njezmĕja. Wona trĕbnosć super- 
intendenta ewangelskich Serbow njepři- 
pćznaje a njedowidźi, kajku wulku škodu z 
tym načini!

Cesćeny, luby knjez farar-superinten- 
dent Siegfried Albert! Z cyłeje wutroby 
přejemy Wam  Bože žohnowanje, wjele stro- 
woty, derjemĕće za zasłuženy wumĕnk a 
doporučće w swojim modlenju nas Slepjan- 
skich Serbow k Bohu!

Lenka Now akow a

ZWochoz 
aBĕlejeWody

Před nĕkotrymi lĕtami (njewĕm so dopom- 
nić, hač 1998 abo 1999) započa knjez 
superintendent Albert tež we wosadźe Wo-

Ze šu lerku 4. lĕ tn ika  Luciju W ićazec  na 
hodźinje nabožiny w Serbskej zakładnej 
šuli Budyšin w lĕće 2000

Foto: T. Malinkowa

chozy a w Bĕłej Wodźe přewjesć serbske 
wosadne popołdnja. Wone so wuwiwachu 
za zajimowanych wobdźĕlnikow k dobrej 
možnosći zetkawanja, serbskeje bjesady a 
zhromadneho spĕwanja, ale wosebje tež k 
powučacym zarjadowanjam. Za starych, 
kiž bĕchu hišće serbsce konfirmĕrowani, 
wožiwi so přez nje serbska cyrkwinska rĕč, 
a młodšim so wona přez knjeza super- 
intendenta Alberta scyła hakle zbliži. 
W šak so w našej končinje nĕkak 60 lĕt 
dołho nimale žane serbske kemše njewot- 
mĕwachu. Hakle w poslednich lĕtach swje- 
ćeše je knjez superintendent Albert jonu 
wob lĕto w Sprjowjanskej cyrkwičce.

Wosebje pak čerpachmy wjele powšit- 
kowneje wĕdy z přednoškow Serbskeho 
superintendenta a z rozmołwow z nim. 
Myslu na wosebje zajimawe temy kaž na 
rćlu cyrkwje w času nacionalsocializma, 
na załoženje stata Israela, na skutkowanje 
Ochranowskeho bratrowstwa. Won zbliži 
nam tež žiwjenje a skutkowanje serbskich 
a nĕmskich fararjow kaž J. Mjenja, J. H. 
Imiša abo P. Gerhardta.

Naš kruh wosadnych gratuluje super- 
intendentej Siegfriedej Albertej jara wu- 
trobnje k 65. narodninam. Dźakujemy so 
za jeho spomćžne skutkowanje tu w našej 
kćnčinje. Přejemy jemu za přichodne lĕta 
Bože žohnowanje, krutu strowotu, rjane 
wumĕnkarske lĕta kaž tež dosć časa a 
mĕra za swojske zabĕry.

Inga Nowakowa

Z Wojerec
Luby superintendent Siegfried Albert!

Wjele lĕt sće swjećił serbske kemše we Wo- 
jerecach a w nĕkotrych wsach Janskeje 
wosady - na Horach, w Cisku, Zidźinom, 
Brĕtni a Spalach. Přeco sće spušćomnje 
dojednane terminy dodźeržał. Ze swojim 
mĕrnym wašnjom a zjasnej, zrozumliwej 
serbšćinu sće dosćahnył wutroby připo- 
słucharjow a sej zdobył dowĕru. Dokelž so 
w našej Wojerowskej končinje trochu hina- 
ši dialekt rĕči, bĕ rĕčne připodobnjenje 
wosebje wažne. W y  sće to wubĕrnje zdo- 
konjał. Tež hdyž je druhdyjenož mało ludźi 
přišło, štož hłuboko wobžarowachmy, sće 
Božu słužbu bjez skrotšenjow přewjedł. 
Smy wam jara dźakowni za to, zo njejsće 
dopušćił, zo so mjenjehćdni čujachmy. 
Dźak tež za Waše zrozumliwe prĕdowanja, 
kiž su nas přeco we wĕrje skrućili.

Luby knjez superintendent Albert, wu- 
trobny dźak Wam  za tute wjelelĕtne du- 
chowne zastaranje. Přejemy Wam  za derje 
zasłuženy wumĕnk strowotu, wjeselo a Bo- 
že žohnowanje. Wobchowajće pak sej tež 
trochu tworićelskeho njemĕra, přetož mćž- 
nosć, so na wumĕnku z wĕcami zabĕrać, 
za kotrež dotal chwile njebĕ, je wažne wu- 
mĕnjenje za wjeselo w tutym žiwjenskim 
wotrĕzku.

Wutrobny dźaktež Wam , česćena knje- 
ni Albertowa. W e wšĕch lĕtach sće z wulkej 
swĕru swojemu mandźelskemu poboku 
stała, jeho na Bože słužby a wosadne po- 
połdnja wozyła a při jich přewjedźenju 
pomhała.

W  mjenje Serbow Janskeje wosady a w 
mojim wosobinskim mjenje

Ja n  Kašpor

Ze serbskim aj konfirm andom aj Florianom  
G ru h lo m  (nalĕw o) a B en jam in om  W ir- 
thom  před M ich a łsk e j cyrkwju w Budy- 
šinje w lĕće 2000 Foto: T. Malinkowa

Wakancne rjadowanje wot 1. apryla 2002
Kak ma so serbske cyrkwinske 
dźĕło dale wjesć? Tole je w tutych 
dnjach starosć ewangelskich Ser- 
bow.

So ze Serbskim wosadnym zwjazkom do- 
jednać, tak wopisa Ewangelsko-lutherski 
krajnocyrkwinski zarjad Sakskeje w přepro- 
šenju zamĕr zeńdźenja, z kotrymž wotpo- 
wĕdowaše prostwje ewangelskich Serbow 
wo rozmołwu ze zarjadom a z krajnym 
biskopom. Tale rozmołwa wotmĕ so 
14. mĕrca 2002 w Drježdźanach. Na njej 
wobdźĕlichu so biskop Volker Krefi a z 
krajnocyrkwinskeho zarjada prezident 
Hans-Dieter Hofmann, Dietrich Lenk a 
Harald Bretschneider. Ze serbskeje strony 
bĕchu přitomni superintendent Siegfried 
Albert, Marka Maćijowa a Mĕrćin W irth z 
Budyskeje Michałskeje wosady, farar Jan  
Malink a Mĕrana Cušcyna z Pĕtrskeje wo-

sady, synodala Handrij W irth z Njeswa- 
čanskeje a Jurij Pĕčka z Poršiskeje wosady. 
N im otoho bĕštaj synodala Manfred Her- 
maš (Slepjanska wosada) a Gunter Wjenk 
(Łazowska wosada) sobu přijĕłoj, wšako 
wobsteji zrĕčenje wo dźĕle Serbskeho 
superintendenta w dwurĕčnych wosadach 
cyrkwje šleskeje Hornjeje Łužicy. Ewangel- 
scy Serbja bĕchu so w februaru dojednali, 
zo zasadźa so za powołanje noweho Serb- 
skeho superintendenta a zo widźa za to 
tež mćžnosće we wustawje krajneje 
cyrkwje a we wotpowĕdnym cyrkwinskim 
zakonju z lĕta 1949, tež hdyž budźe po 
wotchadźe superintendenta Aiberta na 
wotpočink jenož hišće jenički serbski du- 
chowny w krajnej cyrkwi Sakskeje skutko- 
wać. Tole pak krajny biskop a krajnocyrk- 
winski zarjad w rozmołwje hinak widźeštaj. 
Woni zrozumichu argumentaciju Serbow 
skerje tak, zo dźe Serbam w prĕnim rjedźe

wo zdźerženje titla. Namjet krajnocyrkwin- 
skeho zarjada je dale, zasadźić społno- 
mćcnjeneho za cyrkwinske naležnosće 
ewangelskich Serbow. Ktomu přepodachu 
naćisk noweje smĕrnicy, wo kotrejž pak so 
na mĕstnje njediskutowaše. Podšmćrny- 
chu, zo njeje rozsud hišće padnył. Zastu- 
pjerjej cyrkwje šleskeje Hornjeje Łužicy 
skedźbništaj na to, zo je dojednanje mjez 
cyrkwjomaj na wosobu superintendenta 
Alberta wjazane a zo nĕtko wubĕži. Scyła 
bĕ hač do rozmołwy njejasne, kak ma dale 
hić. Dokelž je wšitko hišće wotewrjene, 
slubichu Serbam, zo so wot 1. apryla 2002 
serbske cyrkwinske dźĕło z wakancnym 
zastupnistwom rjaduje.

Po jutrach budźe Serbski wosadny 
zwjazk na dalšu zhromadźiznu přeprosyć 
a ewangelskich Serbow wobšĕrnje wo roz- 
mołwje informować.

M arka  M aćijow a

Kak dale ze serbskim dzĕlom w šleskej cyrkwi?
Njejsmy namołwjeni poselstwo ewangelija 
wšudźom na swĕće, a to w swojej rĕči, 
rozšĕrjeć? Za nas ewangelskich Serbow je 
to hoberski nadawk. Nas je hižo po ličbje 
přemało a maćeršćinu tak husto wjace 
njesłyšimy. Kćžda podpĕra je trĕbna.

W  zašłym lĕće kritizowaše so słaba pod- 
pĕra našeje Ewangelskeje cyrkwje šleskeje 
Hornjeje Łužicy. Tuton Serbow w šleskich 
wosadach nastupacy zakoń (cyrkwinski 
zakoń wo Serbskej ewangelskej wosadnej 
słužbje - Kirchengesetz uber den Sorbi- 
schen Evangelischen Gemeindedienst z 
lĕta 1951), na kotryžsotehdy knjezSembd- 
ner złožowaše (hlej nastawk „Prawa Ser- 
bow - tež w cyrkwi?", PB 8/2001), njeje 
nam znaty był. W  šleskej cyrkwi nam serb- 
ski zakoń zatajichu, w sakskej cyrkwi chce- 
dźa dotal wobstejace dobre rjadowanje 
wroćo w jerćeć...

My w šleskej cyrkwi hižo dawno wjac 
serbskeho duchowneho nimamy. Tohodla 
je po dlĕšim času pruwowanja a disku- 
sijow naša cyrkej ze sakskej cyrkwju w lĕće 
1996 zrĕčenje wo přewjedźenju serbskich 
Božich słužbow a wosadnych popołdnjow 
we wosadach šleskeje cyrkwje podpisała. 
Zrĕčenje bĕše na funkciju a wosobu Serb- 
skeho superintendenta Siegfrieda Alberta 
wobmjezowane. Z wotchadom superinten- 
denta na wumĕnk wone wubĕži.

Hižo dawno stej naš konsistorij a Serb- 
ska ewangelska wosadna słužba, kotruž ja 
w synodźe zastupuju, wo dalewjedźenju 
serbskeho dźĕła rozmyslowałoj. Posledni 
razsmy so 21. februara wZhorjelcu zetkali 
a so na dypki za dalewjedźenje trĕbneho 
dźĕła dojednali. Přitomni bĕchu wyši kon- 
sistorialny rada dr. Kuhne, farar Nagel z 
Wojerec, Giinter W jenk z Łazowskeje a

Manfred Hermaš ze Slepjanskeje wosady. 
Dokelž nam njepřisteješe so k naležnos- 
ćam druheje (sakskeje) cyrkwje wuprajić, 
smy na dwaj aspektaj funkcije Serbskeho 
superintendenta w našej cyrkwi pokazali:

1. Superintendent ma prawo klĕtki. Z 
tym njeje so jemu mohła słužba we wosa- 
dach přez wosadnych (fararjow a wosad- 
ne rady) zakazać. Jednanja dyrbjachu so 
jenož wo terminach wjesć.

2. Kćžde druhe lĕto zabĕraše so cyrk- 
winske wjednistwo ze serbskej problema- 
tiku. Wĕzo njeje wšitko tak lochko było, 
dokelž njeje podpĕra serbskeho dźĕła tak 
prawje předpisana była. Z wosebitymi pa- 
dami je so potom konsistorij zabĕrał.

Jako Serbja w šleskej cyrkwi smy na 
koždy pad na dalšu podpĕru pokazani, tež 
hdyž so pola nas z planowanym zjedno- 
ćenjom šleskeje a braniborskeje cyrkwje 
nowe cyrkwinske struktury přihotuja. Pod- 
pĕru wot braniborskeje cyrkwje njemože- 
my tuchwilu wočakować. Serbske struktu- 
ry tam w Delnjej Łužicy maja, ale wostanje 
rozdźĕlna rĕčna situacija. Za Slepjanskich 
abo Blunjanskich njeby to problem był, 
hdy bychu so nĕtko kemše a wosadne 
popołdnja w delnjoserbšćinje wotmĕli, ale 
za druhich na koždy pad. Podpĕra z Budy- 
šina je w poslednich lĕtach zesylniła serb- 
sku identitu pola našich wosadnych.

Dojednachmy so, zo dyrbi so dźĕło we 
Wojerecach a w zafarowanych wsach na 
Horje, w Ćisku, Židźinom a Spalach kaž tež 
we Łazu, w Delnim Wujĕzdźe, w Nowym 
Mĕsće, w Klĕtnom, we Wochozach, w Bĕłej 
Wodźe a w Slepom dale wjesć. Při tym 
chcemy tež nowe puće hić, zo so kćžde 
štworć lĕta přihotuje Boža słužba abo wo- 
sadne popołdnjo, hdźež mćža so druhe

Wochožanki na serbskim cyrkwinskim dnju 
1999 we W ochozach Foto: E. Bigonowa

wosady wobdźĕlić. Chcemy z tym začuće 
wulkeje wosady a mjezsobneje zwjaza- 
nosće zbudźić. Wosebita kedźbnosć dyrbi 
so złožić na dźĕło z dźĕćimi we WITAJ- 
pĕstowarnjach a rjadownjach.

Sym so na prćstwu Serbskeho wosad- 
neho zwjazka w Sakskej na njedawnym 
zeńdźenju z biskopom a zastupjerjemi sak- 
skeje krajneje cyrkwje w Drježdźanach 
wobdźĕlił. Kak moji bratřa a sotry to do- 
žiwichu? Sam mam wulke dwĕle, hač su 
nas jako runohćdnych akceptowali.

M anfred  Hermaš  
serbski zastupjer w synodźe Ewangelskeje 

cyrkwje šleskeje Hornjeje Łužicy 
a čłon Serbskeje rady

Zdźĕlenka redakcije
Pobrachowaceho mĕstna dla može so zakćn- 
čenje nastawka .Katolsko-ewangelske spom- 
njenki" hakle w přichodnym čisle wozjewić.

Powĕsće
Budyšin. Na 16. posedźenju wokrjesneho 
sejmika 25. februara spožči krajny rada Mi- 
chael Harig pjeć wosobinam čestnu medalju 
za wosebite zasłužby wo wokrjes Budyšin. Z 
medalju w złoće počesćištaj so mjez druhim 
nĕhdyši Hodźijski farar Karl Pietsch a diece- 
zanski archiwowy rada dr. Siegfried Seifert z 
Budyšina. Wuznamjenjenje w slĕbru dosta 
bywši jednaćel diakoniskeho skutka w cyrkwin- 
skim wobwodźe Budyšin Siegfried Mlasowsky. 
Medalja je najwyše wuznamjenjenje Budy- 
skeho wokrjesa.

Budyšin. Na swoje februarske kubłanske 
zarjadowanje bĕchu sej Budyscy serbscy 
katolscy wumĕnkarjo přeprosyli Serbskeho 
superintendenta Siegfrieda Alberta. 25 při- 
tomnym rozprawješe won wo swojim dźĕle 
mjez ewangelskimi Serbami w sakskej a šles- 
kej cyrkwi. Připosłucharjo hćdnoćachu jeho 
drobne a spomćžne skutkowanje z wulkim 
připćznaćom a wuprajichu nadźiju, zo so mĕst- 
no Serbskeho superintendenta po jeho wot- 
chadźe na wumĕnk borze zaso wobsadźi.

Budyšin. Po dlĕšej ćežkej chorosći zemrĕ 27. 
februara w Drježdźanach - hdźež bĕ wot lĕta 
1990 na wumĕnku žiwa była - w starobje 72 
lĕt fararka n. w. Christine Seele. W ot lĕta 
1967 do lĕta 1989 bĕ wona była z fararku při

Pĕtrskej wosadźe w Budyšinje. Jeje ćĕło bu 8. 
mĕrca po žarowanskich kemšach w Pĕtrskej 
cyrkwi do swojbneho rowa na Tuchorskim kĕr- 
chowje pochowane. Syła přewodźerjow, mjez 
nimi na 25 duchownych, so wot woblubowaneje 
dušepastyrki rozžohnowaše.

Worklecy. 2 mĕrca přednošowaše farar Jan 
Malink před serbskej dekanatnej młodźinu w 
Don Boskowym domje we Worklecach wo sta- 
wiznach a přitomnosći ewangelskich Serbow. 
W  bĕhu rozmołwy wotmołwješe na wšelake 
prašenja nĕhdže 30 přitomnych młodostnych.

Drježdźany. W  cyrkwi swj. Jozefa w Drjež- 
dźanach-Pieschenje swjećeše superintendent 
Albert 2. mĕrca poslednje wosadne popołdnjo 
z Drježdźanskimi Serbami. Po zwučenym 
wašnju so nutrnosći přizamkny přednošk. Při 
tradicionelnym zhromadnym kofejpiću w Šołćic 
pjekarni so 16 přitomnych wutrobnje dźako- 
waše za jeho swĕrnu słužbu w Drježdźanach 
wot lĕta 1987. Drježdźanscy Serbja zetkaja so 
wjuniju kzahrodowemu swjedźenjej a nadźi- 
jeja so, zo budźe hač do toho časa prašenje 
naslĕdnistwa Serbskeho superintendenta 
rozrisane.

Poršicy. Załoženje ewangelskeje zakładneje 
šule w Poršicach tuchwilu njeje možne. Po- 
brachowacych pjenjez dla dyrbi so ewangelske 
šulske towarstwo Budyskeho wokrjesa lĕtsa 
na załoženje jenožjedneje šule wobmjezować. 
Tuta ma nastać w Frankenthalu pola Biskopic, 
hdźež su cyłkowne wumĕnjenja tuchwilu 
kmańše hač w Poršicach.

Budyšin. Přeprošenju superintendenta Rein- 
harda Pappaia na lĕtne přijeće Budyskeho cyrk- 
winskeho wobwoda bĕ 22. mĕrca sćĕhowało 
60 zastupjerjow cyrkwinskeho a zjawneho ži- 
wjenja. Přednoškej wyšeho cyrkwinskeho rady 
Jochena Bohla, direktora diakoniskeho skutka 
w Sakskej, wo přichodźe socialneho stata 
přizamkny so wolna bjesada. Přijeće w hali 
Ludoweje banki na Hošic hasy bĕ so lĕtsa druhi 
kroć wotmĕło.

Dary
W  februaru je so dariło za Pomhaj Boh 200 €, 
40 € a 25 € a za wobnowjenje Michałskeje tafle 
w Budyšinje dwojce 50 €, 30 €, štyri kroć 25 € a 
trojce 20 €. Boh žohnuj dary a darićelow.

Za w obnowjenje M ich a łske je  tafle  je so 
hač do konca februara 1 278,55 € nahro- 
m ad źiło . Cy łkow nje  p ła ć i w obnow jenje  
2 300 €. SET prosy wo dalše dary.

Pomhaj Bćh 
časopis ewangelskich Serbow

Wudawaćelej: Serbski wosadny zwjazk, Serbski 
kĕrchow/Wendischer Kirchhof 1, 02625 Bu- 
dyšin/Bautzen; Serbske ewangelske towarstwo 
z.t., Cornobohska/Czornebohstr. 12, 02625 Bu- 
dyšin/Bautzen
Redaktorka: Trudla Malinkowa, Goethowa/ 
Goethestrafie 40, 02625 Budyšin/Bautzen (tel./ 
fax: 03591/600711)
Ćišć: Ćišćernja DELANY tzwr w Njeswačidle 
Postvertriebsnummer: F 13145 
Zhotowjenje a rozšĕrjenje: Ludowe nakład- 
nistwo Domowina, Tuchmacherstr. 27, 02625 
Bautzen
Přinoški a dary: Serbske ewangelske towar- 
stwo, Konto-Nr. 1 000 083 167, Kreissparkasse 
Bautzen, BLZ 855 500 00 
Pomhaj Boh wuchadźa mĕsačnje. Spĕchuje so 
wot Załožby za serbski lud. Lĕtny abonement 
płaći 8 €.

Přeprošujemy
01.04. jutrownapondźela
11.45 nutm osč w serbskim rozhłosu 

(farar Malink)

07.04. Quasimodogenid
11.45 nutrnosč w rozhłosu (farar Malink)
14.00 kemše w Budyšinje w Michałskej z 

rozžohnowanjom Serbskeho 
superintendenta Siegfrieda Alberta

21.04. Jubilate
11.45 nutrnosć w rozhłosu (farar Malink)

01.05. d ień  d ič ła
11.45 nutrnosć w rozhłosu (farar Malink)

04.05. sobota
14.00 dwurĕčna nutrnosč w Budyšinku 

składnostnje poswjećenja Doma 
Sĕracha (fararjej Malink a Sureck)

05.05. Rogate
10.00 kemše z Božim wotkazanjom w 

Budyšinje w Michałskej (farar 
Malink)

Spominamy
Dnja 8. apryla 1837 narodźi so w Šejnejdźe 
Mjertyn Rocha. Hačrunjež pochadźeše z 
chudeje ratarskeje swćjby, zmožni so jemu 
wopyt gymnazija a studij teologije. Jako 
duchowny skutkowaše wot 1866 do 1910 w 
jeničkej wosadźe, we Wĕtošowje, spočatnje 
jako archidiakon, potom jako wyši farar. 
M jertyn Rocha słušeše k spĕchowarjam  
serbskeho žiwjenja w Delnjej Łužicy. Wo- 
zjewjowaše prĕdowanja a nastawki, modlitwy, 
kĕrluše a basnje w serbskej rĕči. 1880 je sobu 
załožił Maśicu Serbsku, 1882 sobu wudał nowe 
delnjoserbske spĕwarske. W  Towarstwje 
pomocy za studowacych Serbow prćcowaše so 
wo spĕchowanje dorosta za farske zastojnstwa 
w delnjoserbskich wosadach.

Na posledn im  w osadnym  popo łdn ju  we 
W u ježku  p o la  W o s p o rk a  p ře p o d a š ta j  
A rnd t K ow ar a Ju r ij P ĕčka  superinten-  
dentej Albertej jako dźak tykanc ze serb- 
sklm  napisom . Foto: D. Gruhn


